
Piŧarri Chagdịs Taŋpo.

Piŧarri chagdịs taŋpoe skor.
I chagdịs taŋ sŋunme chostshogssi uskyoŋgun gyudte, ŋadaŋŋa i chagdịspo

mashike skutshabs Piŧarri dịa dzadkhanbo gyus chanog.
Ŋadaŋgunla chossi khaspagun gyudte, i chagdịspo Yeshu ŧoŋste sontea zhaŋste

stiŋne lo 27 ne 29 nyekhorla dịa dzadkhanbo gyus chanog. Ibo Mashikapagunla
rdugŋal stankhanni Rommi gyalpo neroe waŋsụlli tusla dịa dzadkhanni samba
innog.
Piŧarri i chagdịspo, Rommi waŋsụlli yulgunni naŋŋa khyebste yodkhanni

Mashikapa tshaŋme phia dịa dzadte inkhanbo ŋadaŋŋa shaddug.
Khoŋŋi i chagdịs dịa dzadcessi gyuntshangun ni:­
1. Rdugŋal cuŋcespo Konchoggi tharpe khagshig inkhanbo hagocugces.
2. Tadpacangunla Konchog thugsthadkhanni mitshe phudces taŋ cig taŋ cigga

yasha cocesla spospa taŋces.
3. Tadpacangunla khoraŋgun waŋsụlpe yogga borces, sponboe yogga yogpo

taŋ, namagun khoraŋgunni magpe yogga dugcesla spospa taŋces.
4. Rdugŋal cuŋcespoe tadpacangunni samtshulgun kazugshig yoŋgos.
5. Uskyoŋzhiggi chostshogspo kazug tshulla ŧhidgos..

Piŧarri ju zhus.

1:1 ne 2

1 1Tsoo Yeshu mashike skutshabs ŋa Piŧarri khyozhaa Konchoggi ldamma
dzadkhan Pontus, galatiya, kapadokiya, Asia taŋ Bitiniya yulgunni naŋŋa

khyebste yodkhangunni phia dịad. 2 Jigsten dzaddi saŋ sŋunla, Konchog yabbi
khyozhagun sheste ldamma dzadte, dampe thugnyid gyudte dampa coa dzads.
Teboe zhaste khyozhagunni Yeshui khanyans, yaŋ mashike skuŧhag phoa
dzadcespoe khyozhagun stsaŋma coa dzads.
Khyozhagunla thugrje taŋ zhide maŋmi saŋ maŋŋa thobshig.

Tharpe rewe phia Konchogga thugrjeche.

1:3 ne 12
3Ŋadaŋŋi Tsoo Yeshu mashike yab taŋ Konchogga stodpa phulshig. Ŋadaŋgunla

khoŋŋi snyiŋrje chenmo dzadte, mitshe somazhig salla dzads, ciazerna Konchoggi
Yeshu Mashika shikhangunni tọne sontea laŋŋa dzads. Ta ŋadaŋgunniaŋ rewa
chenmo nyampo mitshe phuddanog. 4Tebo ni norskal mane mirulkhan, mane tshitu
michakhan taŋ ldaŋs mane miyolkhan kabo ŋadaŋgunni phia namkhe naŋŋa borra
dzadte yod. 5Khyozhagunni tadpa gyudte Konchoggi stobspoe khyozhagunla te

Piŧar 1 1 2

tharpa thobthob tshogpa sụŋskyob dzaddug, kabo stiŋjuggi tusla, sŋon cugga
dzadcesla dạldịg yod.

6Tennaboephia gamo coshig. Zhan dagsa tus nyuŋunzhig, khyozhagunla
tshodlta sosoe naŋŋa rdugŋal thoŋnaŋ, yoŋcescanni tussi naŋŋa halasshessi
thadpo ŋati phia sụŋste yod. 7Te tshodltagunni khyozhe tadpa denba inkhanbo
stannanog, kazuggi serla stagcad me gyudte coste lagmo coanog, innaŋ
khyozhe tadpagun serri saŋ maŋŋa rincan innog. Kaltes khyozhagunni tadpabo,
tshodltagunni naŋŋa stanpo lusna, Tsoo Yeshu Mashika logste skyod zane,
khyozhagunla stodpa, spal taŋ stsiwa thobin.

8Khyozhagunni Yeshu majalnaŋ khoŋŋa camspa coanog, yaŋ dagsa raŋŋi migne
mathoŋnaŋ, khoŋŋa tadpa coste halasshes taŋ shad minyancessi thadpo coanog.
9Yeshu mashikeka tadpa cocessi solraspo ni, khyozhagunla tharpa thobcespo in.

10Khyozhagunnika sŋoncugcessi thugrjee tharpe skorla luŋstan dzadkhanni
luŋstonpagunni, gyalla coste stsarcod coa dzads. 11Tegunla Mashikaa rdugŋal
cuŋste spal thobcessi tus taŋ naslugs gunni skorla hagocessi dodpa yodpin, kabo
khoŋgunni naŋŋa yodkhanni mashike thugnyiddi khoŋgunla, tegun cuŋŋi saŋ
sŋunla sŋon cugga dzadte inpin.

12Te luŋstonpagunni zhabstogpo, khoŋraŋgunni phia manpa, khyozhagunni
phia inkhanbo khoŋgunla sŋon cugga dzadte inpin. Ta khyozhagunla gamoe
nastshul shadkhangunni, namkhane babskhanni dampe thugnyiddi rogs nyampo
shaddanog, yaŋ phonyagunlaŋ, igunni skorla hagocessi dodpa chenmo yodpin.

Mitshe dampazhig phud.

1:13 ne 2:3
13Tennaboephia jigstenni naŋŋa yodkhangunni chogsla samba mataŋŋa, raŋsems
cunte Yeshu Mashika sŋonni tusla thobcescanni thugrje tharpaboeka stanpo
rewa borshig. 14Khyozhe naŋŋa Konchog mashessi saŋ sŋunla yodkhanni dodpa
ŋanpagunni gyabne madụlla, Konchoggi khaa nyankhanni tụgugun tsogs gyurshig.
15Matshad khyozhagun bodda dzadkhan Konchog khoŋraŋ dampa inkhan tsogsla
cisathogne khyozharaŋŋi mitshe dampazhig pudshig. 16Ciazerna dampe suŋrabssi
naŋŋa Konchoggi, "Ŋa dampa inpa khyozhagunnaŋ dampa gyurgosa" molte dug.

17Yaŋ igun idtu borshig, khyozhagunni moslam phulkhan, namkhe yabbi
chogsris dzadda manog. Khyozhagunni cokhan naŋzhinla khoŋŋi ŧhimscad ya
solras salces in pasaŋ, jigstennika mitshebo bespazhig tsogsla Konchogga stsiwa
taŋ khoŋŋi jigssi naŋŋa phudshig. 18–19Khyozhagunla gyusinnog, khyozhagun
khyozhe phamespogunne thobkhanni phanmithogssi mitshene tharte in, innaŋ tebo
medkhan chanyancessi ser ya mul gun gyudte manpa, sdigpa ya skyonmedkhanni
lugu, mashike skuŧhag rincan shalte, nyoadzadte innog. 20Khoŋ jigsten machagssi
saŋ sŋunla Konchoggi ldamma dzadte inpin. Innaŋ khyozhagunni phanthogssi phia
i stiŋjuggi zhaggunni naŋŋa khoŋ sŋon cugga dzadte in.

a1:16 ŧhimssi specha taŋpoe 11:44, 45; 19:2; 20:7

Piŧar 1 1–2 3
21Tsoo Yeshu gyudte, khyozhagunni Konchoggi naŋŋa idshes coanog.

Konchoggi naŋŋa khyozhagunni tadpa taŋ rewa borranog, ciazerna khoŋŋi
shikhangunni tọne, Yeshu sontea laŋŋa dzadte spal salla dzads.

22Ta khyozhagunni denbaboa khanyancespoe, khyozhaa stsaŋma gyurte innog.
Teboephia miŋsịŋ tsogsla khyozhaa cig taŋ ciggi naŋŋa denbe camspa yoŋgos. Ta
snyiŋŋi thilne cig taŋ cigga camspa coshig.

23Khyozhagun rulcescanni saonne maskyea, sonpo taŋ tusgyun zhugskhan
Konchoggi ka gyudte mane mirulcescanni saonne yaŋskyar skyeste in. 24Dampe
suŋrabssi moldug,

"Mitshaŋma ni stsa tsogs in.
Khoŋgunni spal tshaŋma stse mentog tsogs in.

Stsa skamste mentog yollanog."
25 Innaŋ Konchoggi ka tusgyun lusin.b"

Te kabo ni, khyozhagunla shadkhanni gamoe nastshulbo innog.

2 1Tennaboephia zun taŋces, khachos coces, tshigces, mii scodpe skorla spera
stsogpo zercessi scodpa ŋanpa tshaŋma phaŋgos. 2Tharpe cinlabs gaŋpo

thobcessi phia tụgu chuŋun skyeskhan tsogsla thugnyiddi oma lagmo thuŋcesla
sạntẹ dodpa coshig. 3Ta Tsoo zaŋpo inkhanni dọdpo khyozhe nyaŋste innog.

Rdoa sonpo taŋ mi ldamma dzadkhangun.

2:4 ne 12
4Sonpo ŧurdo zhugskhan Tsooeka khyozhagun yoŋshig, kabo migunni phaŋnaŋ

Konchoggi ldamma dzadte khoŋŋi phia rincan in.
5Khyozhaa rdoa sonpo Konchoggi thugnyiddi chodkhaŋ stsigcesla kolla

dzadkhangun innog, yaŋ khyozhaa khoŋŋi lama dampa, kagunni Yeshu Mashika
gyudte Konchoggi skundunla ospa inkhanni semsnyiddi chodpa phullanog.
6Dampe suŋrabssi naŋŋa Konchoggi molla dzadte dug.

"Ltosshig Yerushalemmic gyalse naŋŋa
Ŋe ldamskhanni ŧurdo rincanzhig borrad.

Suzhiggi khoŋŋika tadpa coin
Te mibo mane ŧhelba micha.d"

7Ta khyozhaa tadpa cokhangunni phia te rdoabo, ma rincanzhig in. Innaŋ tadpa
macokhangunni phia,

"'Ka rdoabo khaŋpa stsigkhangunni phanmithogs thes,
Tenna rdoabo khaŋpe ŧurdoabo gyur
Kabo tshaŋmesaŋ khagcan rdoabo innog.e"

8Yaŋ

b1:25 yeshaye speche 40:6 ne 8
c2:6 rissi skaddi naŋŋa i tshigspo ni "Ltosshig Ziyonni naŋŋa ŋe ldamskhanni tụrdo rincanzhig borrad"
Griiste dug.
d2:6 yeshaye speche 28:16
e2:7 suŋgurri speche 118:22

Piŧar 1 2 4

"Khoŋ ni migun ghaggyabs cugkhanni rdoa taŋ
Tegun gyelcugkhanni pholoŋs tsogs innog.f"

Khoŋgunni Konchoggi ka khaa minyancespoe, ghaggyabbanog, tennabo,
khoŋgunni phia Konchoggi thuggoŋs inpin.

9 Innaŋ khyozhagun ni Konchoggi ldamma dzadkhanni migun, gyalrigssi
lama, gyalkhab dampa taŋ Konchog khoŋraŋŋi migun innog, tennaboe zhaste
khyozhagunla mundịgne khoŋŋi halasshessi oddi naŋŋa bodda dzadkhanni
Konchoggi chaglas zaŋpogunla khyozhe stodpa phul nyanin.

10Sŋunla khyozhaa Konchoggi mi manpin,
Ta Konchoggi migun gyurte innog.

Sŋunla khyozhaa snyiŋrje mathobba inpin,
Ta snyiŋrje thobte innog.

11Cespe spungun, khyozharaŋgun semsnyiddi gyabgalla nolin dugkhanni
sdigpe dodpagunne thagriŋŋa borte i jigstenni naŋŋa dọnpo taŋ bespa gun
tsogsla mitshe phudcesla spospa taŋŋad. 12Tadpa medkhanni khyimtshespagunni
tọa, khyozhagunni mitshe zaŋpozhig phudshig, zhan khoŋgunni khyozhagunla
ŋanpa coste innog zerte nyadgal taŋnaŋ, khoŋgunni khyozhagunni las zaŋpogun
thoŋcespoe, Konchogga stodpa phulin, nam khoŋ jigstennika ŧhimscad dzaddala
skyodin.

Waŋsụlpagunni khanyances.

2:13 ne 25
13Konchoggi stsiwe phia khyozhagun i jigstennika waŋ yodkhangunni yogga
dugshig: tshaŋmesaŋ waŋ cheshog yodkhan gyalpo, 14 ya gyalpoe kalon, kagun
miospa cokhangunla chadpa cadces taŋ, ospa cokhangunla stodpa taŋcessi phia
khyozhaa yodsa kalte in.

15Konchoggi thuggoŋspo khyozhagunni las zaŋpo coste, samba medkhangunni
tontag medkhanni speragun ghagcespo innog. 16Khyozhe raŋwaŋcanni migun
tsogsla mitshe phudshig, innaŋ Konchoggi zhabstogpa in pasaŋ, khyozhagunni
raŋwaŋbo ŋanpa cocessi naŋŋa makolshig. 17Tshaŋmala kuspa, spungunla yasha,
Konchogga jigsshes taŋ gyalpoa stsiwa coshig.

18Konchoggi jigs taŋ stsiwe naŋŋa khyozhaa tsheyoggunni sponbo zaŋpo taŋ
bolmo yodkhan cigpo manpa ŋanpa sponpogunni waŋŋi yoggaŋ dugshig. 19Kaltes
ospa mankhanni nags taŋ bardo gun zodpa nyampo khurin khyozhagunni ospe
laspo coadna, Konchog thugsthadda dzaddanog. 20 Innaŋ kaltes khyozhe ŋanpa
coste khyozhaa rduŋskhanbo zodpa nyampo khurna, tene khyozhaa stodpa cia
thobin? Ta zaŋpo coste nags khurte zodpa borradna, teboa Konchoggi stodpa salla
dzadin.

21Khyozhagun tenna tsogssi mitshe phudcesla Konchoggi bodda dzadte innog,
ciazhuna khyozhagunni phia mashike rdugŋal nams. Khoŋ, khyozhagunni phia
spezhig in, kaboeka khyozhaa dụlgoshes innog.

f2:8 yeshaye speche 8:14

Piŧar 1 2–3 5
22 "Khoŋŋi caŋ sdigpa madzads,

Yaŋ khoŋŋi suzhiggaŋ gobskorra madzads.g"
23Khoŋŋa ŋanpa zerkhangunni lanla,
Khoŋŋi tenna tsogs coa madzads.

Yaŋ khoŋŋa rdugŋal thoŋ zane
Suzhiggaŋ lantaŋin mamols.

Innaŋ khoŋŋi khoŋraŋ Konchoggi chagga stadda dzads,
Kaboe ospe ŧhimscad dzaddanog.

24Ŋadaŋgunni sdigpe dodpagun medkhan taŋ
Mitshe ŧaŋpozhig phudcessi phia,
Khoŋŋi khoŋraŋŋi skuzugssika

Ŋadaŋgunni sdigpe khurubo namste,
Ṣkyaŋshiŋŋika ŧoŋs.

Yaŋ mashike makhaa gyudte
Ŋadaŋgun phancugga dzads.

25Tusshigga, khyozhagun lam storkhanni
Lug tsogs inpin.

Innaŋ dagsa khyozhagunni semssi dagpo,
Raŋŋi lugsdzi Tsoo Yeshu mashike dunla logste yoŋste in.

Magpa taŋ namaa gunni phia labzhaa.

3:1 ne 7

3 1Tenna tsogsla namagun raŋŋi magpe waŋŋi yogga dugshig. Kaltes khaciggi
gamoe nastshulla idshes maconaŋ, khyozhagunni mitshe phudtshulboe zhaste

khyozhaa shadgos medpa khoŋgunni snyiŋŋi naŋŋa gyurja yoŋste tadpa coin.
2Khyozhagunni sems lagmo taŋ raŋŋi magpaa stsiwa cocespo thoŋte, khoŋgunni
mashikeka tadpa khyoŋin.

3Philoggi zugssi thogne dzesmo cocessi stsondụs macoshig, sperna sạgun
zhilzhilla phudces, serri gyancha tagces yaŋ Kos rincan goncesgun. 4 Innaŋ
sems pasmo taŋ bolmo coste khyozharaŋ semssi naŋŋa dzesmo coshig, itsogssi
scodlamgun Konchoggi skundunla ma rincan innog. 5Ciazerna sŋunme tuslaŋ,
Konchoggika tadpa borkhanni bumo dampagunni, tenna tsogsla zabbadpin, yaŋ
khoraŋgun raŋŋi magpe waŋŋi yogga staddadpin. 6Sperna sare magpa Abrahammi
khanyante khoŋŋa raŋŋi sponbo theadpin. Kaltes khyozhe magpagunni ci cos taŋin
samste jigs majigssa ospa inkhanbo cona, khyozhagunnaŋ sare bumogun thea
dzadin.

7Tenna tsogsla khyozhaa magpagunni raŋŋi nama nyampo mitshe phud zane,
bumogun khyozhe saŋ shedmed in pasaŋ, khoŋgun nyampo bolmo yaŋ Konchoggi
mitshe some solrassi naŋŋa, khoŋgunnaŋ dạndạ khag yodcespoe kuspa coshig.
Tezug cona Konchoggi khyozhe moslamgun sanna dzadin.

g2:22 yeshaye speche 53:9

DRAFT 26 December 2018 Copyright © Wycliffe



Piŧar 1 3 6

Zaŋpo cocessi phia rdugŋal thoŋin.

3:8 ne 22
8Stiŋjugga, khyozhaa tshaŋma sems cig soŋte dugshig, cig taŋ cigga naŋŋa bor,
camspa, snyiŋrje, taŋ sems pasmo coshig. 9Ŋanpe lanla ŋanpa macoshig, yaŋ
suzhiggi khyozhe skorla spera stsogpo zerna teboe lanla khyozheaŋ tetsogs
macoa, teboe tshabsla tegunla cinlabs toŋshig. Ciazhuna Konchoggi khyozhagun
tennaboe phia bodda dzadte innog, yaŋ tezug cona khoŋŋi khyozhagunla cinlabs
salla dzadin. 10Dampe suŋrabssi naŋŋa molte dug.

"Kaltes khyozhaa mitshe naŋŋa skyidpo yaŋ
Zhag zaŋpo maŋpo thoŋcessi dodpa yodna,

Khyozhagunni lcea spera ŋanpa yaŋ
Khalpagga zun taŋmacugshig.

11Ŋanpaa phaŋste zaŋpo coshig.
Snyiŋne zhide tsalte teboe gyabne baŋtoŋshig.

12Ciazhuna Konchoggi mi ŧaŋpogunla zigste
Tegunni moslamgun sanna dzaddanog.

Innaŋ ŋanpa cokhangunne,
Khoŋŋi zhal gyurra dzaddug.h"

13Ta kaltes zaŋpo coala riŋssadna, sui khyozhagunla nodpa skyalin. 14Kaltes
khyozhaa las zaŋpo cocespoe rdugŋal thoŋnaŋ, Konchoggi cinlabs salla dzadin.
Te jigsnaŋ stankhangunla majigsshig yaŋ matshershig.i" 15Raŋŋi semssi naŋŋa
Mashika ni, Tsoo inkhanbo stsigos. Yaŋ kaltes suzhiggi khyozhe mashike naŋŋa
rewa yodkhanni skorla hagocesla stsarcod taŋna, tegunla lantaŋcesla tusgyun
dạldịg dugshig. 16 Innaŋ tegun sems pasmo taŋ kuspa nyampo coshig. Mashike
naŋŋa khyozhe zaŋpo scodpe skorla spera stsogpo zerkhangun, khoŋraŋgunni
zerkhannika ŧhelba chacessi phia sems noŋsmed borshig. 17Kaltes Konchoggi
thuggoŋs innabo inna, khyozhagunla ŋanpa coe saŋta zaŋpo coste rdugŋal thoŋna
gyal.

18Mashika ŋadaŋgunni sdigpe tonla rdugŋal namste tusgyunni phia lancig
ŧoŋssa dzads. Mashika ŧaŋpo zhugste innaŋ khoŋ sdigcangunni phia ŧoŋssa dzadte
ŋadaŋgun Konchog taŋ nyemo khyoŋŋa dzads. Zugssi thogne khoŋ ŧoŋste inpin,
innaŋ thugnyid gyudte sontea laŋŋa dzadte in.

19Testiŋne khoŋ skyodte tsondoŋŋi naŋŋa yodkhanni te semsnyidgunla
chosshadda dzads. 20Tegun tus maŋpozhiggi sŋunla Noae tụziŋ chenmo stsiggi
tus, Konchoggi thugszod nyampo sụŋŋa dzad zane khoŋŋi khaa manyankhangun
inpin. Mi khacig yaŋna miŋgo gyadtsa jigsnaŋcanni chulogne tharte inpin. 21Te
chulogpo ni, ŋadaŋgunla ŧhuslencessi spezhig innog, kaboe dagsa khyozhagunla
tharpa thobste innog. Ŧhuslencespoe zugspoe tịma ŧhuces manpa, sems lagmo

h3:12 suŋgurri speche 34:12 ne 16
i3:14 yeshaye speche 8:12

DRAFT 26 December 2018 Copyright © Wycliffe



Piŧar 1 3–4 7

nyampo Konchogga zhalchad cocugganog, te tharpabo Yeshu Mashika sku sontea
zhaŋsshes gyudte thobte innog.

22Yeshu khoŋraŋ namkhaa skyodte Konchoggi chag yaspa chogsla
zhugsŧhissika zhugssa dzadte phonya taŋ stobs taŋ waŋ yodkhan tshaŋmeka
khoŋŋi waŋsụlla dzaddanog.

Mitshe dampazhig phud.

4:1 ne 11

4 1Zugssi thogne mashike nags taŋ bardo nyoa dzad pasaŋ, khyozhagunni
samtshullaŋ khoŋ tsogs yoŋcesla dạldịg coshig, ciazerna mashike phia zugssi

thogne rdugŋal nyoŋkhangunni sdigpa cocessi dodpa phaŋste innog. 2Teboe
zhaste khyozhagunni jigstenni naŋŋa luskhanni mitshebo, jigstenni dodpa naŋzhin
maphudda, Konchoggi thugsthad naŋzhin phuddanog. 3Khyozhe raŋŋi mitshe
tadpa medkhangun tsogsla phudcespo ta phaŋgos, sperna thamedpe lusdẹlli
dodpa, lusdẹlli dodpa sạntẹ coces, rarosros chaŋ thuŋces, dọntaŋin rarosshessi
zasgun lente ŧanba storces taŋ, skundạ gunla colcessi khamlog lasgun.

4Khyozhaa sŋunme dzaogunni lobs ŋanpagunni stiŋraŋne baŋ mitaŋcespoe
khoŋgun halaste khyozhagunni skorla spera ŋanpa zerranog. 5 Innaŋ shikhan taŋ
sonte nyiskoeka shags dzaddala dạldịg yodkhanni Konchoggi dunla khoŋgunla
stsirug taŋgosin. 6Tennaboephia shikhangunlaŋ, gamoe nastshulbo shadte inpin,
zhan mii tshulla tegunla shicessi ŧhims phogte innaŋ, thugnyiddi naŋŋa khoŋgun
Konchog nyampo sontea luste innog.

7 Jigstenni naŋŋa yodkhan tshaŋma medkhan chacessi tus nyemoa lebste inpa,
moslam zhucesla naŋŋa stanpo taŋste raŋsems cunte borshig. 8Tshaŋmesaŋ
khagcan sperabo ni, cig taŋ cigga camspa coshig, ciazerna camspe sdigpa
maŋpozhig kabbanog. 9Khyozhe khaŋpe naŋŋa yoŋkhangunla snyiŋ pheste gasus
zhushig.

10Konchoggi thugrje maŋpoe naŋne, khyozhaa khyud salkhanbo khyozhaa rere
gyalla coste cig taŋ cigga zhabstog cocessi naŋŋa kolshig. 11Chosshadcessi khyud
yodkhangunni, Konchog khoŋraŋŋi ka khyozhaa gyudte shadda dzadda tsogsla
shodshig. Yaŋ zhabstog zhuna, Konchoggi salkhanni stobspo nyampo zhushig.
Tene khyozhe cokhan tshaŋme Konchogga Yeshu Mashika gyudte stodpa khyoŋin.
Khoŋŋa spal taŋ waŋ tshaŋma tusgyunnegyun thobshig, amen.

Mashikapa incespoe nags thoŋces.

4:12 ne 19
12Cespe dzaogun, khyozhagunla mee naŋŋa budkhan tsogs rdugŋalli tshodlta
thoŋkhanboa, yamtshan innog samste khyozhaa ha malasshig. 13 Innaŋ gamo
coshig, te tshodlte khyozhagun mashike rdugŋalli naŋŋa dẹscugganog, teboe
zhaste khoŋŋi zirrjid jigsten gaŋpoa sŋon cugga dzad zane, khyozhagun
halasshessi thadpo chen.

Piŧar 1 4–5 8
14Kaltes mashikeka idshes cocespoe, spera stsogpo zerte ŧhelpa cona,

khyozhaa cinlabscan in, ciazerna Konchoggi spalcanni thugnyidbo khyozhagun
nyampo zhugste innog. 15Khyozhagunla rdugŋal cuŋkhanbo, mi sadte, sḳunma
sḳuste, ŧhims cagste, ya zhanme lassi naŋŋa thesstog taŋcespoe yoŋ magos.
16Kaltes khyozhaa Mashikapa incespoe rdugŋal cuŋna, ŧhelba matshor, innaŋ
mitshaŋme khyozhaa mashike inkhan shesshespoa, Konchogga stodpa phulshig.
17Ta Konchoggi raŋŋi migunni kane gozug dzadte ŧhimscad dzadcessi zhagpo
lebste innog. Kaltes ŋadaŋ Mashikapagunne gozugna, Konchoggi gamoe
nastshulla khaa manyankhangunni naslugpo kazugshig yoŋin? 18Kazug dampe
suŋrabssi naŋŋa molla dzadte dug.

"Ta ŧaŋpogunla ma kagspo nyampo tharpa thobna,
Sdigcan taŋ Konchogga majigskhan gunla ci michaa.j"

19Tennaboephia Konchoggi thuggoŋs naŋzhin rdugŋal taŋ bardo khurkhangunni
las zaŋpo coin raŋŋi sọgpo idshescan dzambuliŋ zhaŋskhan, Konchoggi chagga
stadgoshes innog.

Uskyoŋ taŋ khyogtoŋ gunla labzha.

5:1 ne 11

5 1Mashike chostshogssi goŧhid, khoŋŋi rdugŋalli spaŋpo yaŋ khoŋ sŋon zane,
khoŋŋi spalli naŋŋa dẹsshescanni, khyozhe tọa chostshogssi uskyoŋgunla ŋaŋ

zhuwa rig yod: 2 lugsdzi tsogsla khyozhe lagga Konchoggi stadda dzadkhanni
luggunla, gyalla coste stastog coshig. Khyozhagunni tebo waŋ taŋste cocugkhan
tsogsla macoa, uskyoŋzhiggi tshulla raŋ thadte coshig. I lasgun nor ya penea ltaste
maco, innaŋ Konchogga zhabstoggi chaglas in samte coshig. 3Khyozhe lagga
stadkhanni chostshogspo waŋ nyampo ŧhid maŧhidda, khoŋgunni phia spezhigga
gyurshig. 4Lugsdzi tshaŋme sponbo, Yeshu skyod zane, khyozhagunla Konchoggi
chogsne tusgyun lusshessi spalli thorshogpo thobin.

5Tenna tsogsla khyogtoŋgunni, khyozharaŋ uskyoŋgunni waŋŋi yogga borte
khanyonshig. Yaŋ pasmo nyampo cig taŋ cigga zhabstog zhushig, ciazerna
Konchoggi dampe suŋrabssi naŋŋa molte dug,

"Ŋe phosocangunla gyabgal coad.
Innaŋ nyamshuŋgunla thugrje taŋŋad.k"

6Teboephia Konchoggi stobscan chaggi yogga sems pasmo nyampo dugshig,
tene tusrannadaŋ, khyozhagunla Konchoggi stsiwa salla dzadin. 7Raŋŋi tsherkha
taŋ rdugŋal tshaŋma Konchoggi chagga stod, ciazhuna khoŋŋi khyozhaa stastog
dzaddanog. 8Khyozhagunni shaŋ coste, raŋsems cunte borshig, ciazerna
rdudgunni goba khyozhe dạo ni kuco taŋkhanni siŋge tsogsla, migun ŧhestor
coste zacessi phia tsalin dụldug. 9Tadpa stanpo nyampo khoe gyabgalla nolshig,
ciazerna jigsten gaŋpoe naŋŋa khyozhe spungunlaŋ, tenna tsogssi rdugŋal thoŋin
yodkhanbo, khyozhaa gyus innog.

j4:18 tamspe speche 11:31
k5:5 tamspe speche 3:34

Piŧar 1 5 9
10Thugrje taŋ ldankhanni Konchoggi, Mashika gyudte, khyozhagun khoŋŋi

thamedpe spalli naŋŋa dẹsshesla bodda dzads. Ta khyozhagunla skabsstogsshig
rdugŋal nyuŋste stiŋne Konchog khoŋraŋŋi khyozhagunla citshaŋma logste salla
dzadin, yaŋ stobscan, stanpo skulminyances coa dzadin. 11Tusgyunnegyunla waŋ
tshaŋma khoŋŋi chagga lusshig. Amen.

Stiŋjuggi ju.

5:12 ne 14
12Ŋe lokhyelcan thekhanni spun Silassil rogs nyampo i ige thuŋunbo dịad. I ige
dịcessi gyuntshanbo, khyozhagunla spospa taŋces taŋ khyozhagunla cuŋin
yodkhangun, Konchoggi thugrje khagzhig inkhanboe spaŋpo taŋcespo in. I
thugrjee naŋŋa stanpo dugshig.

13Khyozhaa nyampo ldamskhanni Babelonnim chostshogssi khyozhagunla
ju kaldug. Ŋe butsha tsogs Markussiaŋ khyozhaa ju zhurug. 14Cig taŋ cigga,
Mashikape camspa nyampo ju zhushign.
Mashike naŋŋa inkhan tshaŋmala zhide thobshig. Amen..

l5:12 Silasla rissi skadriggi naŋŋa silwanas zerte Griiste dug.
m5:13 suŋrabs some zhalchaddi naŋŋa Mashikapagunni Rommi gyalsa Babelon zerte innog.
n5:14 rissi skaddi naŋŋa "Cig taŋ cigga cespe pug taŋste ju coshig" Griiste dug.

